
1/3 

 

Bööredimmie jïh gaahtjemeprogramme – 
orre tjeahpoevierhkie Kultuvreraerien 
earoebaalhkese 
 
Kultuvreraerie ræhpas åvtekvalifiseeremasse böörede hammoedimmien bïjre orre 
tjeahpoevierhkeste maam edtja dåastoejidie Kultuvreraerien earoebaalhkeste vedtedh. 
Åvtekvalifiseereme fulkesåvva gaptjeldihkie gaahtjemistie gusnie vïjhte tjiehpiedæjjaj raajan 
fïereguhte 40 000 kråvnah åådtje tjeahpoeuvtelassem hammoedidh. 
 
Ohtsememierie suehpeden 7.b. 2025 ts. 13.00 
 

- Bæjhkoehtimmie englaanten gïelesne 
- Bæjhkoehtimmie noerhtesaemien gïelesne 
- Bæjhkoehtimmie julevsaemien gïelesne 
- Bæjhkoehtimmie åarjelsaemien gïelesne 
- Bæjhkoehtimmie  kveenen gïelesne 

 
1968 raejeste Kultuvreraerie lea earoebaalhkam naakenidie vadteme gïeh barkoem dorjeme mij 
joekoen vihkele orreme nöörjen tjeahpoe- jïh kultuvrejieliedasse. Earoebaalhka maahta 
aktegsalmetjidie, dåehkide jallh prosjektide juhtedh. Dåastoje baalhkeste beetnehbaalhkam jïh 
tjeahpoevierhkiem åådtje. 1994 raejeste 2025 raajan baalhkadåastoje lea skulptuvrem Elena 
Engelsenistie åådtjeme. 2026 raejeste edtja orre tjeahpoevierhkiem baalhkadåastoejasse 
vedtedh. 
 
Tjeahpoevierhkien bïjre 

• Edtja tjeahpoevierhkine årrodh maam edtja vitnijasse vedtedh joekedimmien 
sjïekenisnie Kultuvreraerien earoebaalhkeste.  

• Kultuvreraerien jïh earoebaalhkan aarvoevåarome lea Laakesne kultuvreraerien bïjre jïh 
Kultuvreraerien strategijesne. 

• Tjeahpoevierhkie edtja uvtemes ihkuve objektine årrodh, men sïjhtebe aaj jeatjah 
såarhts tjeahpoevierhkieh vuarjasjidh. 

• Tjuara maehtedh tjeahpoevierhkiem darjodh jieniebinie låhkojne jïh/jallh mubpesth 
dorjesovvedh fïerhten jaepien. 

 
Gaajhkh tjiehpiedæjjah/ tjiehpiedæjjadåehkieh maehtieh sijjen ïedtjem daan barkose bieljelidh 
viehkine ohtsemem sïjse seedtedh. Ohtsemisnie edtja dokumentasjovnem baalte bïejedh 
aarebi barkojste, biografije/cv jïh åenehks motivasjovneteekste. Ij naan honoraare 
åvtekvalifiseeremen åvteste.  

Åvtekvalifiseeremen bïjre 
• Tjiehpiedæjjah gïeh ïedtjem utnieh edtjieh ohtsemem sïjse seedtedh goh PDF-tjaatsege 

jeenjemes gaektsie sæjrojne gællan A4-formaatesne. 
• Tjaatsege edtja tjiehpiedæjjan nommem tihtelinie utnedh, jïh daate edtja meatan 

årrodh: 
o Sæjroe 1: Tjiehpiedæjjan nomme. 
o Sæjroe 2: Motivasjovneteekste jeenjemes 10 linjine/1000 væhtah. 
o Sæjroe 3: Biografije/cv. 

https://www.kulturdirektoratet.no/es/web/guest/aeresprisen/
https://lovdata.no/dokument/NL/lov/2013-06-07-31
https://kulturdirektoratet.no/norsk-kulturfond/om-norsk-kulturfond

o Sæjroe 4-8. Jeenjemes vïjhte sæjroeh dokumentasjovnine sjyöhtehke, aarebi 
barkojste. Vierhkietihtele, jaepielåhkoe, materijaalh, stoeredahkh jïh eventuelle 
svaalhtesh tjoeje- jallh filmefijlide, edtjieh tjaatsegisnie tjåadtjodh. Ibie sïjhth 
svaalhtesh jeatjah needtesæjrojde rïhpestidh. 

• Ibie sjissah jallh tjïelke loetemeuvtelassh sïjhth åvtekvalifiseeremisnie. 
• PDF-tjaatsege edtja jeenjemes årrodh 12 MB. 
• Ohtseme seedtesåvva diekie, aeresprisen@kulturradet.no åvtelen suehpeden 7.b. 2025 

ts. 13:00. 
 
Kultuvreraerie sæjhta ohtsemidie vuarjasjidh gïeh åvtekvalifiseeremasse båetieh tjåanghkosne 
ruffien 11.-12.b. 2025. Raerie sæjhta raajan vïjhte tjiehpiedæjjah veeljedh gaptjeldihkie 
gaahtjemasse. Damtsvæhtah juktie tjiehpiedæjjah gaptjeldihkie gaahtjemasse veeljedh lea 1) 
tjeahpoen kvaliteeth, 2) goerkese barkoste jïh 3) deellemetjiehpiesvoete. 

Gaptjeldihkie gaahtjemen bïjre 
Tjiehpiedæjjah gïeh don gaptjeldihkie gaahtjemasse veeljesuvvieh bïevnesem åadtjoeh ruffien 
15.b., jïh edtjieh gaahtjemeuvtelassem deelledh golken 15.b. 2025. Gaahtjemeuvtelassesne 
sjissah, fysiske modelle jïh/jallh grafihkeles representasjovne fysiske hammosne, soejkesje 
åvtese jïh budsjedte edtjieh meatan årrodh. Honoraare lea 40 000 kråvnah. Raerie sæjhta 
gaahtjemeuvtelasside vuarjasjidh tjåanghkosne goeven 10. -11.b. 2025. 
 
Vitnije bïevnesem åådtje goeven 15.b. 2025, jïh budsjedtemieriem 400 000 kråvnine åådtje juktie 
dam gaervies tjeahpoevierhkiem hammoedidh. Daate budsjedte lissine honoraarese båata 
juktie meatan årrodh gaptjeldihkie gaahtjemisnie. 
 
Gaahtjemeuvtelassi bïjre mah edtjieh deellesovvedh 
Edtja gaahtjemeuvtelasside deelledh digitaalelaakan jïh fysiskelaakan: 

• Digitaale PDF edtja meatan utnedh 1) visuelle åehpiedehteme, 2) 
prosjektebuerkiestimmie barkoesoejkesjinie åvtese jïh 3) åasa-aarvehtse (vuartesjh 
vuelielisnie). Prosjektebuerkiestimmie edtja tjeahpoen aajkoem, darjomeprosessem, 
ïebnh, stoeredahkh jïh byjresekrööhkemh ållermaehtedh. Åehpiedehteme edtja gællan 
formaatesne A4 årrodh jïh seedtesåvva diekie aeresprisen@kulturradet.no.  

• Fysiske modelle jïh/jallh grafihkeles representasjovne fysiske hammosne A2 raajan 
seedtesåvva diekie, Kulturdirektoratet, Mølleparken 2, 0459 Oslo. Latjkoe deellemen 
bïjre dorjesåvva daejnie: jonas.ekeberg@kulturdirektoratet.no.  

• Edtja gaahtjemeuvtelasside deelledh mierien åvtelen golken 15.b. 2025. 
 

Budsjedten jïh åasa-aarvehtsen bïjre mejtie edtja deelledh 
Gaahtjemeuvtelasse edtja budsjedtem jïh åasa-aarvehtsem feerhmedh. 

• Budsjedte edtja vuesiehtidh guktie tjiehpiedæjja sæjhta budsjedtemieriem nuhtjedh mij 
lea 400 000 kråvnah. Dïhte edtja produksjovneåasah jïh tjiehpiedæjjahonoraarem 
feerhmedh don voestes deellemen åvteste mïetsken 2026. Budsjedte edtja neebnedh 
man gellie eksemplaarh tjiehpiedæjja maahta budsjedtemierien sisnjelen deelledh. 
Maahta rååresjidh man gellie eksemplaarh mah edtjieh deellesovvedh, tjiehpiedæjjan 
budsjedten mietie. 

• Åasa-aarvehtse edtja vuesiehtidh mennie åesesne sjædta jienebh eksemplaarh 
tjeahpoevierhkeste deelledh, seamma tïjjen goh voestes deelleme, jallh mænngan. 
Daesnie ræhpas budsjedtemierie. Aarvehtse edtja produksjovneåasah jïh 
tjiehpiedæjjahonoraarem feerhmedh. 

 
Damtsvæhtah juktie gaahtjemeuvtelasside vuarjasjidh 

mailto:aeresprisen@kulturradet.no
mailto:aeresprisen@kulturradet.no
mailto:jonas.ekeberg@kulturdirektoratet.no

Kultuvreraerie sæjhta gaahtjemeuvtelasside vuarjasjidh daej damtsvæhtaj mietie: 
1. Tjiehpeles kvaliteeth 

Kultuvreraerie gaahtjemeuvtelasside vuarjesje tjiehpeles jïh kultuvrefaageles 
vuarjasjimmien mietie. Raerien kvaliteetedïejvese lea ræhpas digkiedimmide jïh joekehts 
goerkesh profesjonaliteeteste jïh faagelesvoeteste tjeekie. 

2. Loeteme barkoste 
Edtja tjeahpoevierhkiem beetnehbaalhkine vedtedh aktene fïerhten jaepien 
seremonijesne Kultuvreraerien baaktoe. Sïejhmemes tjeahpoedaevere dagkeres 
seremonijesne vadtasåvva maam baalhkadåastoje maahta meatan vaeltedh gåatan, 
goh ihkuve mojhtese. Kultuvreraerie sæjhta uvtemes tjeahpoevierhkie edtja ihkuve 
daevierinie årrodh. Kultuvreraerie sæjhta læjhkan v.g. auditijve, performatijve jallh 
lidteræære tjeahpoevierhkieh vuarjasjidh mah åssjalommesem tjïelkestieh jïh haestieh 
baalhkan duekesne, mij seremonijesne jåhta jïh baalhkadåastoejasse ihkuve 
mojhtesem vadta.  

3. Deellemen jeatjah kvaliteeth 
Kultuvreraaran lea vihkele profesjonaliteetem jïh ekonomeles krööhkemh balanseeredh. 
Sæjhta positijve årrodh jis tjiehpiedæjjah maehtieh jienebh eksemplaarh 
earoebaalhkeste deelledh akten moderaate åasan åvteste, bielelen dïhte kvaliteetem 
nåakebe dorje produksjovnesne jïh honoraaresne tjiehpiedæjjese. Kultuvreraerie sæjhta 
tjiehpiedæjjah byjresem jïh nænnoesvoetem krööhkestieh veeljemisnie ïebnijste jïh 
produksjovnesne tjeahpoevierhkeste. 

 
Vitnije edtja doh voestes eksemplaarh tjeahpoevierhkeste deelledh mïetsken 2026. Gaahtjeme 
luhpiedimmiem vadta joekoen joekehts tjeahpoevuekide. Veele man gellie vierhkieh mah 
edtjieh deellesovvedh, jïh honoraare jïh tïjjemierie deellemen bïjre jienebh eksemplaarijste, 
latjkoe dan åvteste dorjesåvva tjiehpiedæjjine gie vitnie. 
 
Reaktaj bïjre 

• Tjiehpiedæjjan lea maadthdarjomereakta tjeahpoevearhkan. 
• Tjiehpiedæjjah mah meatan dennie gaptjeldihkie gaahtjemisnie, Kultuvreraaran reaktam 

vedtieh, bielelen lissie beetnehdåajroe, guvvieh jïh åenehks bïevnesh 
gaahtjemeuvtelassi bïjre bæjhkoehtidh. Daate reakta lea bæjhkoehtimmien bïjre 
Kultuvreraerien bæjhkoehtimmine, redaktöörestuvreldh medijinie jïh sosijaale medijinie 
don gaptjeldihkie gaahtjemen sjiekenisnie.  

• Tjiehpiedæjja gie gaahtjemem vitnie, Kultuvreraaran reaktam vadta, bielelen lissie 
beetnehdåarjoe, guvvieh jïh åenehks bïevnesh don gaervies tjeahpoevierhkien bïjre 
bæjhkoehtidh. Daate reakta lea faamosne Kultuvreraerien bæjhkoehtimmine mah 
gellien aejkien dorjesuvvieh, redaktöörestuvreldh medijinie jïh sosijaale medijinie. 
Reakta ij naan gaertjieldihkie tïjjem utnieh. Tjiehpiedæjjan lea reakta guvvieh vierhkeste 
nuhtjedh bievniemisnie jïjtse tjiehpiedæjjabarkoen bïjre. Tjiehpiedæjja edtja jeatjah 
åtnoem Kultuvreraerine rååresjidh. 

• Kultuvreraerie aajnehkereaktam åådtje dam gaervies tjeahpoevierhkiem earoebaalhkine 
nuhtjedh jïh jeatjah byögkeles ektiedimmine. Tjiehpiedæjjan lea læjhkan reakta raajan 
golme eksemplaarh tjeahpoevierhkeste vuesiehtimmine vuesiehtidh jïjtse nommesne. 
Tjiehpiedæjjan eksemplaarh eah maehtieh ræhpas maarkedesne doekelgidh. 

 
Tïjjesoejkesje 

• Njoktjen 2025: Bæjhkoehtimmie bööredimmeste ræhpas åvtekvalifiseeremasse  
• Suehpeden 7.b. 2025 ts. 13: Ohtsememierie åvtekvalifiseeremen bïjre 
• Ruffien 15.b. 2025: Tjiehpiedæjjah bïevnesem åadtjoeh gaptjeldihkie gahtjemasse  
• Golken 15.b. 2025: Deellememierie gaptjeldihkie gaahtjemasse 

• Goeven 15.b. 2025: Gaahtjemen vitnije bïevnesem åådtje 
• Mïetsken 2026: Tjeahpoevierhkie gaervies  
• Tjaktjen 2026: Kultuvreraerien earoebaalhka 2026 vadtasåvva 

 
Kultuvreraerie lea gaahtjemen veeljememoenehtse. 
 
Maahta gyhtjelassh gihtjedh; Jonas Ekeberg, faagetjåadtjoehtæjja visuelle tjeahpoe 
jonas.ekeberg@kulturdirektoratet.no. 

https://kulturdirektoratet.no/norsk-kulturfond
mailto:jonas.ekeberg@kulturdirektoratet.no

